
1. Nýlegar skattalagabreytingar.

Nú í upphafi árs 2007 komu til 
framkvæmda ýmsar skatta-
lagabreytingar, s.s. breytingar á
tekjuskatts-, staðgreiðslu-
virðisaukaskatts- og 
tryggingagjaldslögum og lögum 
um skyldutryggingu lífeyris-
réttinda. Þær helstu eru:

Tekjuskattur og staðgreiðsla:

Tekjuskattshlutfall einstaklinga 
lækkaði úr 23,75% í 22,75%.

Persónuafsláttur hækkaði í kr. 
385.800, eða kr. 32.150 á
mánuði. Í samræmi við þetta 
hækkaði frítekjumarkið úr kr. 
98.528 í kr. 100.745. Þá voru sett 
inn í lögin ákvæði er segir til um 
að persónuafslátturinn taki árlega 
breytingum í samræmi við vísitölu 
neysluverðs.

Viðmiðunarfjárhæðir vaxtabóta 
voru hækkaðar. 

Grunnur barnabóta hækkaði í kr. 
56.098, ásamt því að aðrar 
viðmiðunarfjárhæðir barnabóta 
hækkuðu. 

Styrkir sem foreldrar eða 
forráðamenn barna fá frá
sveitarfélagi til að annast börn 
heim frá því að fæðingarorlofið 
lýkur fram til þess að barnið hefur 
leikskóla- eða grunnskólanám 
teljast ekki til tekna hjá
mótakanda styrksins. 

Ættleiðingarstyrkir undanþegnir 
skatti.

Réttur einstaklinga í staðfestri 
samvist til samsköttunar sá sami 
og réttur hjóna. 

Erlendir aðilar sem höfðu frá
íslenskum aðilum tekjur vegna 
leigu á flugvélum eða skipum ekki 
lengur skattskyldur hér á landi af 
þessum tekjum.

Samlagshlutafélög ekki sjálf-
stæðir skattaðilar nema því sé
sérstaklega óskað við skráningu. 
Hjónum ekki heimilt að stofna 
samlagshlutafélag með sjálf-
stæða skattaðild.



Ekki lengur skylt að halda eftir og 
skila í ríkissjóð staðgreiðslu af 
arði sem greiddur er á milli félaga 
sem eru samsköttuð skv. 55. gr. 
laga nr. 90/2003 um tekjuskatt. 

Tryggingagjald:

Tryggingagjald lækkað um 
0,45%. Almennt tryggingagjald nú
5,34 

Lífeyrissjóðsframlög:

Þann 1. janúar 2007 tóku gildi 
breytingar á lögum nr. 129/1997 
um skyldutryggingu lífeyris-
réttinda og starfsemi lífeyrissjóða. 
Breytingarnar voru á þann veg að 
lágmarksiðgjald til lífeyrissjóða 
var hækkað úr 10% í 12%, þ.e. 
iðgjald launagreiðanda var 
hækkað úr 6% í 8% en iðgjald
launþega var óbreytt. 

Virðisaukaskattur: 

Lög nr. 50/1988 um 
virðisaukaskatt tóku breytingum á
árinu sem var að líða og má þar 
nefna helst að lágmark 
virðisaukaskattskyldrar sölu var 
hækkað úr kr. 220.000 í kr. 
500.000. 

Í samræmi við breytingu á 55. gr. 
laga nr. 90/2003 var breyting á
lögum nr. 50/1988 á þann veg að 
sparisjóðum og dótturfélögum 
þeirra er heimilt að samskrá sig á
vsk-skrá, enda sé öllum skilyrðum 
5. gr. A. laga nr. 50/1988 
fullnægt.



2. Af alþjóðavettvangi:

Þann 18. janúar síðastliðinn féll 
dómur Evrópudómstólsins (ECJ) í
máli framkvæmdastjórnarinnar 
gegn Svíþjóð. Málið snérist um 
að Svíþjóð var talið brjóta gegn 
18., 39. og 43. gr. ESB 
samningsins, með því að heimila 
einungis frestun skattlagningar á
söluhagnað af íbúðarhúsnæði, 
innan Svíþjóðar, þ.e. ef 
einstaklingur seldi húsnæði í
Svíþjóð, og keypti svo húsnæði 
innan EES svæðisins, gat hann 
ekki fært söluhagnaðinn á það 
hús, og kom söluhagnaðurinn því
til skattlagningar. ECJ sagði að 
reglur sem þessar hefðu 
hamlandi áhrif á frjálsa för 
launþega, þ.s. þeir einstaklingar 
sem væru skattskyldir í Svíþjóð, 
væru verr settir heldur en aðrir 
íbúar á ESB svæðinu þ.s. flest 
lönd á ESB svæðinu væru ekki 
með reglur svipaðar og þessar. 
Þó að þessi regla feli ekki í sér 
mismunun á grundvelli þjóðernis 
launþegans, þá er hún samt sem 
áður hamlandi og segir í 18. gr. 
Dómsins að allar þær reglur sem 
annað hvort hindra, eða eru 
líklegar til að hafa áhrif á val 
borgara til að nýta sér réttindin 
sem felast í reglunni um frjálsa 
för launþega séu bannaðar. Máli 
sínu til stuðnings vísar ECJ til 
fyrri mála sinna eins og C-345/05 
Commission v. Portugal og C-
209/01 Schilling and Fleck
Schilling. Með sömu rökum taldi 
dómurinn að þetta hefði áhrif á
rétt manna til að staðsetja sig 
hvar sem þeir vilja innan ESB 
svæðisins. 

Ætla má að mál sem þessi fengju 
sömu niðurstöðu í mála fyrir 
EFTA dómstólnum, þ.s. 28. og 
31. gr. EES samningsins eru 
samhljóða ákvæðum 
Rómarsáttmálans er fjalla um 
frjálsa för launafólks og rétt 
borgara til að staðsetja sig á
svæðinu.

Á Íslandi hefur túlkun 
skattyfirvalda á 2. mgr. 17. gr. 
laga nr. 90/2003 um tekjuskatt 
(TSL) verið á sama hátt og túlkun 
Svía, þ.e. að ekki sé hægt að 
færa söluhagnað á milli landa og 
kemur söluhagnaður því til 
skattlagningar þegar selt er, og 
endurfjárfest erlendis. sbr. 
úrskurður Yfirskattanefndar nr. 
300/2002.

